
Қорық 
Жаз кезі еді. Қалада күн қапырық ыстық. Біз – мен, әкем және інім үшеуіміз. Демалыс күні тауға демалуға бардық. Адамға лық толы, іші қыз-қыз қайнаған автобус таудың етегіне дейін апарып тастады. 
– Енді әрі қарай жаяу жүреміз, – деді әкем. 
Тауға қарай біраз жүргеннен кейін таудың салқын, таза ауасымен демалып інім үшеуіміз шаршағанымызды ұмытып, гүлден-гүлге қонған көбелектерді қуып ойнап кеттік. 
«Назар аударыңыз, мемлекеттік қорық» деген үлкен тақтайшаға жазылған жазуды оқыдық. «Қорық» деген сөзді түсінбеген інім екеуіміз: 
– Әке, қорық деген не? – деп жарыса сұрадық. 
Бұл – мемлекет қарауына алған ерекше қорғалатын жерлер. Бір кездерде адамдар қымбат терісі, дәмді еті үшін көптеген аңдарды жер бетінен аяусыз қырып, жойып жіберген. Сондықтан да кейбір аз қалған аңдарды қорғау үшін қорық құрылған. Онда сиреп, құрып бара жатқан өсімдіктер мен жануарлардың еркін тіршілік етуіне қамқорлық жасалады. Бұл жерді Қазақстанда құрып бара жатқан қар барысы, тауешкі, арқар, аю сияқты аңдар тіршілік етеді. 
Біз біраз жоғары жүріп, кең жасыл алаңға келіп демалдық. Бүкіл жол бойы біз тек көкектің дауысы мен әр жерден шыққан шымшықтың даусынан басқа ешнәрсе ести алмадық.
Жаңа сіз айтқан аңдардың бәрі қайда кеткен? Ешқайсысын кездес- тірмедік қой, – деді інім әкеме. 
– Олар зоопарктегідей тордың ішінде емес қой, оларды жақын келіп көретін. Олар анау биік шыңдарда, адамдарға көрінбей, өте сақ тіршілік етеді, – деп таудың биік шыңдарын көрсетті. 
– Оларды адамдар бұл жерде де атып, жойып жібермей ме? – дедім мен. 
– Бұл жерде аңға шығуға рұқсат етілмейді. Табиғатты сүйетін, жанашыр адамдар оған жол бермейді. 
Қайтқан кезде жол бойы аңдарды қорғайтын бұндай жерлердің бар екенін біліп, іштей риза болып отырдым. Күндегідей емес қатты шаршаппын. Апамның «тамақ іш» дегеніне қарамай ұйықтап қалдым. Түс көріппін. Түсімде біз, балалар апайымызбен бірге тауға барыппыз. Онда аңдар, құстар бізді қуана қарсы алып, табиғатты тамашалап, бірге ойнап жүр екенбіз. 
Б.Асубаев

